Boa noite e  parabéns  por virdes hoxe aquí,  por virdes cada ano, pese a quen pese, coa esperanza de que sexa o derradeiro, co desexo de que a próxima marcha sexa para recuperar o desfrute deste lugar, que sempre foi noso e que estes ocuparon amparados por tantos outros, créndose no dereito de o destruír.

Somos conscientes de que navegamos a contracorrente e mesmo así estamos aquí, convencidos de que só a mobilización social será quen de rematar con esta infamia. Sabemos que nestes anos a nosa perseverancia convenceu tamén á ampla maioría da poboación da comarca de que a recuperación da Ría non pode máis que pasar pola desaparición de ENCE-ELNOSA das nosas vidas.  

Sen a existencia da Asociación Pola Defensa da Ría e sen o voso apoio continuo os partidos políticos non terían mudado a súa posición e mesmo o horizonte do 2018, un horizonte que nós esiximos reducir, non existiría.  Con todo, estamos afeitos ao desprezo e ás falsedades dos gobernantes, mais non deixaremos de esixir avances reais. De nada serven as súas declaracións mediáticas e oportunistas. Non seremos nunca cómplices dos seus intereses e  permaneceremos alerta ante as súas verdadeiras intencións.

Por moitas campañas mediáticas que ENCE teime en facer todas e todos nós sabemos que  segue a ser o problema ambiental máis importante da comarca; imcumpre de maneira reiterada a lexislación, impede a mellora da nosa calidade de vida, ao tempo que merma o desenvolvemento dos concellos da comarca imposibilitando a explotación racional dos recursos marisqueiros, pesqueiros, forestais e turísticos.

Non estamos dispostos a aceitar como excusa a crise pola que atravesamos, ENCE representa só o 0,5 % do traballo na comarca e segue a destruír moitos máis postos de traballo dos que poida ter creado; impede un modelo de desenvolvemento sustentábel de explotación da Ría que daría á nosa comarca o pulo que precisa.

Temos razóns abondo para seguir esixindo o fin inmediato e definitivo da actividade do complexo. Son razóns ambientais, económicas, de calidade de vida e sáude as que nos veñem movendo ano tras ano. A todas estas razóns, vénse sumar agora a da posíbel concesión dunha central de biomasa a ENCE neste mesmo lugar; unha concesión que só poderiamos entender como un intento de consolidar o complexo na ría más alá do 2018. Estes días vimos asistindo ás declaracións que, desde o goberno da Xunta, pretenden incidir na desaparación do complexo antes do 2018, se isto é certo  este goberno non ten máis que comezar por denegar a renovación das Autorizacións Ambientais Integradas no 2011. 

Desde a Asociación Pola Defensa da Ría agradecemos unha vez máis a vosa presenza aquí sabendo que, só coa mobilización social seremos quen de chegar ao destino esperado, aquel que nos permita contemplar desde Lourizán un horizonte aberto ao mar.

Pontevedra, 5 de xuño de 2010

